
Mehriban Arif qızı Əliyeva 1964-cü 
il avqustun 26-da Bakı şəhərində 
ziyalı ailəsində anadan olub. O, 
böyük yazıçı, ədəbiyyatşünas, 
Azərbaycanın Əməkdar elm xadimi, 
filologiya elmləri doktoru, professor, 
Mir Cəlal Paşayevin və görkəmli 
jurnalist, pedaqoq, Nəsir İmanquli-
yevin nəvəsidir. Atası Arif Paşayev 
Azərbaycanın görkəmli alimi, pe-
daqoqu, ictimai xadim, Milli Elmlər 
Akademiyasının akademiki, Dövlət 
mükafatı laureatı, fizika-riyaziyyat 
elmləri doktoru, professor, Milli 
Aviasiya Akademiyasının rektorudur. 
Anası Aida İmanquliyeva şərqşünas, 
ədəbiyyatşünas, tənqidçi, tərcüməçi, 
Azərbaycanda ərəb ədəbiyyatı üzrə 
ilk filologiya elmləri doktoru, ilk qa-
dın-professordur.

Mehriban Əliyeva 1982-ci ildə 
Bakıdakı 23 nömrəli tam orta 
məktəbi qızıl medalla bitirərək 
N.Nərimanov adına Azərbaycan 
Dövlət Tibb İnstitutunun müalicə-
profilaktika fakültəsinə daxil olub. 
1988-ci ildə İ.M.Seçenov adına 
Birinci Moskva Dövlət Tibb İns-
titutunu fərqlənmə diplomu ilə 
bitirib və bir neçə il Moskvada 
Sosialist Əməyi Qəhrəmanı, aka-
demik M.M.Krasnovun rəhbərlik 
etdiyi Ümumittifaq Göz Xəstəlikləri 
Elmi-Tədqiqat İnstitutunda işləyib. 
"Evtanaziya və təbabətdə humanizm 
problemi" mövzusunda dissertasi-
ya müdafiə edib və elmlər namizədi 
alimlik dərəcəsi alıb. 

Mehriban Əliyeva 1983-cü ildə 
İlham Əliyevlə ailə həyatı qurub. 
Leyla, Arzu və Heydər adlı üç övladı 
var. Mehriban xanımın ötən əsrin bü-
tün mürəkkəbliklərinə baxmayaraq, 
öz ideallarına, mənəvi dəyərlərə, milli 
ənənələrə sadiq qalan Azərbaycan 
ziyalılarının əhatəsində böyüməsi 
onun bir şəxsiyyət kimi formalaşma-
sına, ailə dəyərlərinə sadiq olmasına 
mühüm təsir göstərib. Sonradan 
onun milli ənənələrə bağlı olan 

digər bir ziyalı azərbaycanlı ailəsinə 
gəlin köçməsi, Heydər Əliyev və 
tibb elmləri doktoru, akademik 
Zərifə Əliyevanın gəlini olması bu 
keyfiyyətlərin daha da dərin kök 
atmasına təsir edib...

Azərbaycanda birinci xanım təsisatı 
ilk dəfə Mehriban xanımın fəaliyyəti ilə 
gündəmə gəlmişdir. Məhz onun nüma-
yiş etdirdiyi nəciblik, şəfqət, xeyirxahlıq 
və əsl dövlət xadimlərinə xas olan digər 
ali keyfiyyətlər dərin mənəvi-əxlaqı 
səciyyə daşıyır. 

Bu yazını hazırlayarkən nədənsə 
yadımıza zəmanəsinin görkəmli 
şəxsiyyətlərindən olmuş şair və 
rəssam, təkcə Azərbaycanda deyil, 
bütün Qafqazda xeyirxahlığı və mese-
natlığı ilə tanınmış Xan qızı Natəvan 
düşdü. Bəlkə də bu, mənəvi və ictimai 
varislik ənənəsinin davamı ilə bağ-
lıdır. Çünki Natəvanın da çox geniş 
ictimai və idarəetmə fəaliyyəti olub. 
O, Qarabağda yaratdığı “Məclisi üns” 
dərnəyinə 25 il rəhbərlik edib, Şuşaya 
su çəkdirərək “Xan qızı bulağı” yaradıb. 
Araz çayından Mil düzünə su kəməri 
çəkilməsinin təşəbbüskarı olub. Ağda-
mın kəndlərindəki əhalinin ağır şəraitinə 
dözməyərək oraya gedib və əlindən 
gələn köməyi edib. Fransız yazıçısı 

Aleksandr Düma 1858-ci ildə “Qafqaz 
səfəri” əsərində Xurşidbanu Natəvanın 
xeyriyyəçiliyini yüksək dəyərləndirib. 
Yazıb ki, Xan qızı Natəvan Bakının Şıx 
kəndindən Bibiheybət məscidinə yol 
çəkdirib.

Tarixdə parlaq şəxsiyyətlər olan 
Azərbaycan xanımları haqqında bu 
cür faktlar az deyil. Azərbaycanın ilk 
qadın hökmdarı Tomrisi, Uzun Həsənin 
anası, mahir diplomat Sara xatunu 
yada salmaq kifayətdir. Elə Mehriban 
xanımın geniş ictimai-siyasi fəaliyyəti 
də həmin ənənənin davam etdiyinə 
gözəl nümunədir. Sələflərin ruhuna 
ehtiram göstərmək onun örnək amalı 
sayılır. Burada böyük iftixar hissi ilə 
xatırlamaq yerinə düşər ki, Mehriban 
xanımın rəhbərlik etdiyi Heydər Əliyev 
Fondunun dəstəyi ilə hələ 2016-cı ildə 
Belçika Krallığının Vaterloo şəhərində 
Natəvanın abidəsinin açılışı olub. 

Abidənin postamentində “Şərqin 
tanınmış şairi, maarifçi qadını, Qara-
bağ şahzadəsi Xurşidbanu Natəvan, 
Azərbaycan” sözləri yazılıb. Özündə 
Qarabağla bağlı qeydi əks etdirən 
bu abidənin Belçikada ucaldılması 
Azərbaycan həqiqətlərinin yaşadılması 
və dünyada tanıdılması istiqamətində 
görülən işlərə bir töhfədir.

Natəvanın Şuşadakı heykəlinə 
gəlincə isə qeyd edək ki, erməni 
vandalları dahi şəxsiyyətlər Üzeyir 
Hacıbəylinin və Bülbülün heykəlləri kimi, 
onu da gülləbaran etmiş və aparıb Gür-
cüstanda satmaq istəmişdilər. Ulu öndər 
bundan xəbər tutunca, heykəllərin alı-
naraq Bakıya gətirilməsini tapşırmışdı. 
Beləcə, xilas edilən abidələr müvəqqəti 
olaraq Bakıda, Milli İncəsənət Muze-
yinin həyətində yerləşdirilmişdi. İndi 
isə, Şuşa azad edildikdən sonra artıq 
həmin heykəllər oraya qaytarılıb. Bu ilin 
yanvarında müzəffər Ali Baş Komandan 
İlham Əliyevin, birinci xanım Mehriban 
Əliyevanın və qızları Leyla Əliyevanın 
Şuşaya qalibiyyət səfəri zamanı bu 
şəhərin əbədi sakinləri – ruhumuzun 
təcəssümü olan Natəvanın, Üzeyir 
bəyin və Bülbülün büstləri qələbə rəmzi 
kimi öz əvvəlki yerlərini şərəfləndiriblər. 

Onu da qeyd edək ki, Prezident 
İlham Əliyev, xanımı Mehriban Əliyeva 
və qızı Leyla Əliyeva mart ayında 
növbəti dəfə Şuşada olarkən Molla 
Pənah Vaqifin də dağıdılmış muzey-
məqbərə kompleksinə baş çəkiblər. 
Bildirilib ki, Heydər Əliyev Fondu bu 
kompleksə də ikinci həyat verəcək. 
Layihənin icrası zamanı məqbərənin 
əvvəlki vəziyyətinin bərpasına xüsusi 

diqqət yetiriləcək. Vaqifin büstünün 
bərpası da məhz Mehriban xanımın 
rəhbərlik etdiyi fond tərəfindən icra 
olunacaq.

Göründüyü kimi, Mehriban xanım 
Vətən naminə, mədəni və mənəvi 
irsin yaşadılması naminə heç bir 
təşəbbüsdən kənarda qalmır, ürək 
genişliyi və qədirbilənliklə bütün 
analoji tədbirlərdə öndə olur. Bu isə 
Azərbaycan qadınının milli varlığımı-
zın əsrlərdən bəri bir bütöv halında 
qorunub saxlanılmasına çalışmasının, 
cəmiyyətin etibarlı dayağı olmasının 
göstəricisidir. 

Azərbaycanın birinci xanımı ömrü-
nü Vətənin, xalqın qayğılarına, işıqlı 
gələcəyinə həsr edən xoşbəxtlərdəndir. 
Belə insanlar tutduqları vəzifəyə 
görə deyil, əməllərinə görə tanınır və 
sevilirlər. İllərdən bəri özünün nəciblik 
və xeyirxahlıq missiyasını layiqincə 
həyata keçirən Mehriban xanım milli 
dövlətçilik ideyalarına sadiqliyi, ən 
müxtəlif sahələrə aid tərəqqi layihələri 
ilə dünyada böyük nüfuz qazanmış-
dır. Şəxsi təşəbbüsləri ilə yerli, sosial 
əhəmiyyətli infrastruktur layihələrin 
icrası, mərhəmət və qayğı uman insan-
lara fərdi qaydada kömək göstərməsi 
ona əsl ümumxalq rəğbəti qazandırıb. 
Ölkənin müxtəlif ərazilərində çəkilən 

yollar, tikilən sığınacaqlar, himayəyə 
ehtiyac duyan uşaqlar üçün təşkil 
olunan bayram tədbirləri, yardım 
və hədiyyələrin paylanması daimi 
xarakterlidir. Mehriban Əliyevanın 
beynəlxalq miqyasda Azərbaycan 
mədəniyyətini lazımınca təbliğ 
etməsi, tolerantlıq və multikulturalizm 
ənənələrinə sadiqliyi onu dünyada 
tanıtmışdır. 

2017-ci il fevralın 21-də Prezi-
dent sərəncamı ilə Mehriban Əliyeva 
Azərbaycan Respublikasının Birinci 
vitse-prezidenti təyin edilib və fəaliyyət 
dairəsi, xalqa xidmət statusu daha da 
artıb. Daşıdığı ictimai yükün ağırlığına, 
gərgin iş qrafikinə, çoxşaxəli fəaliyyətinə 
baxmayaraq, maksimum səmərəli ça-
lışmalarını davam etdirir. Fikrimizcə, bu 
gün ölkənin icra hakimiyyəti orqanların-
da qadın məmurlara əvvəlki vaxtlardan 
daha böyük etimad göstərilməsində 
məhz Mehriban xanımın sərgilədiyi 
yüksək səviyyəli dövlət qulluğu 
nümunəsinin də rolu böyükdür. Cənab 
İlham Əliyev bu il 8 Mart – Beynəlxalq 
Qadınlar Günü münasibətilə imzala-
dığı təbrik məktubunda Azərbaycan 
qadınlarına ən səmimi ürək sözlərini 
ünvanlayıb: “Məmnunluq hissi ilə qeyd 
etmək istəyirəm ki, onlar milli dövlət 
quruculuğu işinin fəal iştirakçıları kimi 
ölkəmizin sosial-iqtisadi, mədəni və 
elmi potensialının artırılması üçün 
qüvvələrini əsirgəmədən tariximizdə 
dərin iz qoyan fədakar, mübariz və 
məğrur sələflərindən aldıqları tükənməz 
mənəvi güc sayəsində bütün sınaqları 
dəf etmiş, öhdələrinə düşən vəzifələri 
şərəflə yerinə yetirmişlər... İnanıram ki, 
qurub-yaratmaq əzmi və sosial-mədəni 

fəallığı ilə seçilən zəngin mənəviyyatlı 
Azərbaycan qadını cəmiyyətimizin 
həyatına bundan sonra da yüksək 
dəyərlər qazandıracaq, bizi qarşıda 
gözləyən nəhəng quruculuq dövründəki 
nailiyyətləri ilə müstəqillik salnaməmizə 
yeni parlaq səhifələr yazacaqdır”.

Heydər Əliyev Fondunun fəaliyyət 
istiqamətləri əsasən elm və təhsil, 
səhiyyə, mədəniyyət sahələrini və 
xeyriyyəçiliyi əhatə edir. Beynəlxalq 
konfrans və simpoziumlar, çeşidli 
mədəniyyət layihələri, sosial və ekoloji 
proqramlar, idman tədbirləri, şəfqət 
aksiyaları bu sıradandır. "Yeniləşən 
Azərbaycana yeni məktəb”, "Uşaq 
evləri və internat məktəblərinin inkişafı", 
"Diabetli uşaqlara ən yüksək qayğı", 
"Talassemiyasız həyat naminə" və digər 
layihələr, ilbəil genişlənən "Hərəmiz bir 
ağac əkək!" aksiyası, dünyaya səs sa-
lan “Qız qalası”, “Muğam aləmi” festival-
ları və muğam müsabiqələri, Qəbələdə 
keçirilən, həmçinin Rostropoviç adına 
ənənəvi Beynəlxalq musiqi festivalları 
heç vaxt təravətini itirmir. 

Gənc nəslin yüksək təhsillə əhatə 
olunması Heydər Əliyev Fondunun 
fəaliyyət prioritetlərindəndir. Ötən tədris 
ilində fondun dəstəyi ilə Bakı, Gəncə 
və Mingəçevir şəhərlərində, eləcə də 
rayonlarda 62 məktəb inşa və əsaslı 
təmir olunub. Xaricdəki uşaqların təhsili 
də fondun diqqətindən kənarda qalmır. 
2007-ci ildə Hollandiyanın paytaxtı 
Amsterdamda fəaliyyətə başlayan 
Azərbaycan məktəbinə kompüter dəsti 
və dərs vəsaitləri göndərilib. 2008-
ci ildə isə Pakistanın Müzəffərabad 
şəhərində zəlzələ nəticəsində dağıl-
mış məktəb fondun “Təhsilə dəstək” 
layihəsi çərçivəsində yenidən tikilərək, 
hər cür avadanlıqlarla təmin olu-
nub. Azərbaycanın birinci xanımının 
təşəbbüsü ilə Rusiya, Gürcüstan və 
Misirdə yeni məktəb binaları tikilərək 
istifadəyə verilib... 

Ötən payız 44 günlük Vətən 
müharibəsi zamanı dünyanın ən 
nəhəng dini mərkəzi olan Vatikanın 
Qarabağ probleminin həllinə obyek-
tiv yanaşması, neytrallığını qoruyub 
saxlaması, İtaliya kimi nəhəng bir 
dövlətin Azərbaycana öz dostluğunu 
ifadə etməsi, Pakistanın hər cür mənəvi 
dəstək verməsi dövlət başçımızın 
uzaqgörən siyasətinin, uğurlu diplomati-
yasının nəticəsi olmaqla bərabər, bizim 
dünyaya tanıdılmağımızda müstəsna 
xidmətləri olan Heydər Əliyev Fondu-
nun da dəyər alan xidməti sayıla bilər. 

Bildiyimiz kimi, fondun dəstəyi ilə 
illərdir ki, Vatikanda tarixi-dini abidələr 
bərpa edilir. Heydər Əliyev Fondu və 
Müqəddəs Taxt-Tacın Arxeologiya Şura-
sı arasında Komodilla katakombalarının 
bərpasına dair əməkdaşlıq müqavilələri 
var. Bir neçə il əvvəl fondun təşəbbüsü 
ilə Sarayevoda Srebrenitsa və Xocalı 
soyqırımı qurbanlarının xatirəsinə abidə 
ucaldılıb. Müqəddəs Məryəm kilsəsinin 
asma tavan şüşələri, Strasburq ka-
fedralının pəncərələri, Həştərxanda 
müqəddəs Vladimir kilsəsinin önündəki 
meydanda Knyaz Vladimirin abidəsi, 
Luvr muzeyi, Versal sarayı və digər 

dini-mənəvi, mədəni ocaqlarda Heydər 
Əliyev Fondunun xəttilə restavrasiya 
işləri görülüb. Prezident İlham Əliyevin 
Quba şəhərində "Soyqırımı Memorial 
Kompleksi”nin yaradılması ilə bağlı 
imzaladığı sərəncama əsasən, Heydər 
Əliyev Fondu orada möhtəşəm abidə-
muzey inşa etdirib.

Ermənistanın Azərbaycana qarşı 
soyqırımı siyasətinin, ərazi iddiala-
rının ifşası və dünya ictimaiyyətinə 
çatdırılması hər zaman Heydər Əliyev 
Fondunun əsas hədəflərindən biridir. 
Bu məqsədlə xarici ölkələrdə tədbirlər 
keçirilir, sərgilər təşkil olunur, müxtəlif 
dillərdə buklet və kitablar nəşr edilir. 
1918-ci ildə Azərbaycan qəzalarında 
törədilmiş soyqırımını tarixi faktlarla əks 
etdirən 16 adda üç dildə buklet, 4 adda 
üç dildə kitab çap olunub. Fondun "Qa-
rabağ həqiqətləri" bukletlər toplusu, bu 
silsilənin davamı olaraq "Azərbaycana 
qarşı müharibə: mədəni irsin hədəfə 
alınması" kitabı ingilis dilində nəşr 
edilib. "Müharibə və tarixi-mədəniyyət 
abidələrimiz" kitabında Azərbaycanın iş-
ğal olunmuş ərazilərindəki ziyarətgahlar 
və digər tarixi mədəniyyət abidələri 
haqqında ətraflı məlumat verilir. 

Bu ilin may ayında Qarabağ tor-
pağında – Şuşanın məşhur Cıdır 
düzündə neçə illərdən sonra yenidən 
keçirilmiş “Xarıbülbül” musiqi festivalı-
nın əsas təşkilatçısı da Heydər Əliyev 
Fondu olub. Bu çərçivədə beynəlxalq 
incəsənət festivalı təşkil edilib və 13 
ölkəni təmsil edən 32 rəssam işğaldan 
azad olunan ərazilərdə “Xarıbülbül” 
maketlərini, digər unikal əsərləri ərsəyə 
gətirib. Fond tərəfindən hazırlanan, 
milli bəstəkarlıq məktəbimizin görkəmli 
nümayəndələrinin əsərlərinin notla-
rından ibarət “Əbədi imzalar” toplusu 
festivalda ictimaiyyətə təqdim edilib. 
Bu nəşr Şuşa şəhərinin Azərbaycanın 
mədəniyyət paytaxtı elan olunmasına 
Mehriban xanım Əliyevanın hədiyyəsi 
kimi dəyərləndirilib. Heydər Əliyev 
Fondu Şuşada “Qarabağın mədəni irsi” 
toplusunu da təqdim edib. Bu topluya 
ədəbiyyat, musiqi, memarlıq sahələrini, 
xalq sənətkarlığını və xalçaçılıq sənətini 
əks etdirən 5 nəşr daxildir. İştirakçılar 
həmçinin “Musiqi irsi və Qarabağ atları 
Cıdır düzündə” adlı kompozisiyaya ba-
xıblar. Festivalın ilk günündə ölkəmizdə 
yaşayan xalqların musiqi yaradıcılığı 
“Azərbaycan musiqisində multikultura-
lizm” mövzusunda təqdim edilib. Ertəsi 
gün, yekun qala konserti olub. Sonra 
Prezident İlham Əliyev və birinci xanım 
Mehriban Əliyeva festivalda çıxış edən 
incəsənət xadimləri ilə görüşüblər. 
Cıdır düzündə hamı xorla “Qarabağ 
Azərbaycandır!” söyləyib. 

Yadımıza gəlir ki, Vətən 
müharibəsindən dərhal sonra cənab 
İlham Əliyevlə bərabər birinci xanım 
Mehriban Əliyeva da 1 saylı Kliniki 
Tibbi Mərkəzə gedərək, orada müalicə 
olunan hərbçilərlə görüşdü. Yaralıla-
rın tezliklə sağalıb sıraya qayıtması 
üçün nə lazımdırsa, ediləcəyi bildirildi. 
Mehriban xanımın şəxsi təşəbbüsü ilə 
qazilərə müasir texnologiyalı protezlərin 
gətirildiyi barədə məlumat verildi. Bu 

gün artıq neçə-neçə igid Vətən oğlu bu 
qayğı sayəsində ayağa qalxıb və fəal 
həyata qoşulub. 

Ölkədə yaradılan reabilitasiya 
mərkəzləri, Heydər Əliyev Fondunun 
vəsaiti hesabına tikilən evlər, edilən 
yardımlar hər kəsə yaxşı məlumdur. 
Harada insanlar dara düşübsə, köməyə 
ehtiyac duyursa, Mehriban xanımı 
orada görmək olar. Şamaxıda zəlzələ 
olarkən dövlət başçısı cənab İlham 
Əliyev və Mehriban xanım mətbuat 
nümayəndələrindən də öncə özlərini 
oraya yetiriblər, zərərçəkənlərin 
ailələrinə baş çəkiblər. Mehriban xanım 
əllərini onların çiyninə qoyaraq, ürək-
dirək verib, şəfqət nümunəsi göstərib. 
Bildirilib ki, dağılan evlərinin yerinə 
daha gözəlləri inşa edilərək onlara 
veriləcək. 

Heydər Əliyev Fondunun 
mədəniyyətə xidmətləri davamlı səciyyə 
daşıyır. Dünya ədəbiyyatı incilərinin 
Azərbaycan dilinə, Azərbaycan 
ədəbiyyatı nümunələrininsə xarici dillərə 
tərcümə edilərək nəşr olunmasına, 
ölkəmizin tarixi həqiqətlərini, milli 
mədəniyyət və incəsənətimizi əks 
etdirən nəfis tərtibatlı çap məhsullarının 
hazırlanmasına xüsusi diqqət 
yetirilir. Azərbaycanın tarixi, təbiəti, 
etnoqrafiyası və kulinariyasından 
bəhs edən çoxsaylı açıqcalar, 
bukletlər toplusu və kitablar müxtəlif 
dillərdə işıq üzü görüb. Fond dərin 
köklərə malik olan muğam sənətinin 
inkişafına və təbliğinə xüsusi önəm 
verir. "Azərbaycan muğamları" layihəsi 
çərçivəsində "Qarabağ xanəndələri", 
"Muğam ensiklopediyası", "Azərbaycan 
muğamı", "Muğam aləmi" adlı 
nəşrlər reallaşıb, 24 virtuoz ifaçının 
səsləndirdiyi muğam parçalarından 
ibarət "Qarabağ xanəndələri" 
albomunun Parisdə, UNESCO-nun 
mənzil-qərargahında təqdimat mərasimi 
keçirilib. Elə indiyədək ölkəmizdə 
dəfələrlə təşkil olunmuş muğam 
müsabiqələrinin seyrçilərin yaddaşında 
dərin iz saldığını da xüsusi qeyd etmək 
lazımdır. 

Fondun fəaliyyətində əhalinin 
sağlamlığının möhkəmləndirilməsinə 
qayğı mühüm yer tutur. COVID-19 
pandemiyası başlanandan sonra fond 
müvafiq laboratoriyaların fəaliyyətinin 
qısa müddətdə təşkilinə, eyni zamanda 
ölkəmizin yüksək keyfiyyətli testlərlə 
təmin olunmasına yaxından dəstək 
göstərib. Fond tərəfindən xüsusi rejimli 
xəstəxanalar üçün zəruri tibbi avadanlı-
ğı, çeşidli dərman preparatları xaricdən 
alınaraq ölkəmizə gətirilib. Pandemiya 
ilə mübarizədə iştirak edən tibb per-
sonalı üçün təlim kursları təşkil olu-
nub. Çin, İtaliya və Rusiyadan yüksək 
ixtisaslı həkimlər dəvət edilib, onların 
azərbaycanlı tibb heyəti ilə birgə çalış-
malarına şərait yaradılıb. 

Bu kimi tədbirlər hərtərəfli 
şəkildə davam edir. Xüsusi karan-
tin rejimi ilə əlaqədar olaraq Heydər 
Əliyev Fondu “Biz birlikdə güclüyük” 
layihəsi çərçivəsində ardıcıl surətdə 
vətəndaşları ərzaq bağlamaları ilə 
təmin edib. Aztəminatlı və digər həssas 
qruplardan olan 100 minədək ailəyə 
dəfələrlə bayram sovqatları çatdırılıb.

Mehriban xanımın bütün 
fəaliyyətində xeyirxahlıq aparıcı 
istiqamətdir. Xalqın rifahına yönəldilmiş 
bu xoş məramı hər kəs yüksək 
qiymətləndirir. Azərbaycanın birinci 
xanımının ünvanına göndərilən çoxsaylı 
məktubların məzmunundan da bunu 
aydın görmək olar. Mehriban xanımın 
şəxsi nümunəsi sayəsində ölkəmizdə 
xeyriyyəçilik institutu daha geniş anlam 
kəsb edib. 

Əli NƏCƏFXANLI,  
“Xalq qəzeti”

Nəciblik, şəfqət, humanizm və 
xeyirxahlıq missiyası ilə

Azərbaycan Respublikasının Birinci vitse-prezidenti,  
Yeni Azərbaycan Partiyası sədrinin birinci müavini, 
UNESCO-nun və ISESCO-nun xoşməramlı səfiri, Heydər 

Əliyev Fondunun və Azərbaycan Mədəniyyətinin Dostları 
Fondunun rəhbəri Mehriban Əliyevanın çoxşaxəli ictimai-siyasi, 
sosial-mədəni fəaliyyəti nəsillər üçün gözəl bir örnəkdir. 


